
Արտաքին գործերի նախարարության ստորաբաժանումները գտնվում են շուրջ 60 երկրների տարածքներում և պարբերաբար կարիք է առաջանում հեռահար խորհրդակցություններ անցկացնել ԱԳ նախարարի, փոխնախարարների, գլխավոր քարտուղարի, վարչության պետերի և արտերկրում ՀՀ ներկայացուցչություններում գտնվող դիվանագետների միջև: Առավել կարևոր են դարձել նմանատիպ առցանց տեսակոնֆերանսները ներկա՝ COVID-19 հետ կապված իրավիճակում, երբ գործուղումները արտերկիր և հակառակը այս պահին բացառվում են: Հատկանշական է ՀՀ ԱԳ նախարարի խորհրդակցությունների անցկացման անհրաժեշտությունը արտերկրում գտնվող ՀՀ դեսպանների հետ: Պարբերաբար անհրաժեշտություն է առաջանում կազմակերպել և անցկացնել տեսակոնֆերանսներ օպերատիվ կերպով շատ սեղմ ժամկետներում: Նշենք նաև, որ շատ դեպքերում տեսակոնֆերանսների անցկացման ձևաչափը լինում է՝ նախարար և մի քանի դեսպան միաժամանակ (մինչև 15 հոգի՝ կախված իրավիճակից): 
Հավելենք, որ վերջին 3-4 ամսվա ընթացքում հաճախակի են դարձել ԱԳ նախարարի տեսակոնֆերանսները օտարերկրյա պաշտոնյաների հետ (այլ երկրների ԱԳ նախարարներ, ԵԱՀԿ Մինսկի խմբի համանախագահներ, տարբեր օտարերկրյա կառույցների ղեկավարներ): Վերոնշյալ տեսակոնֆերանսները, առավել ևս ՀՀ դեսպանների հետ, այժմ իրականացվում են տարբեր հարթակների միջոցով՝ Viber, Skype, Zoom, Webex և այլն, որոնց սերվերային մասը գտնվում է երրորդ կողմի տարածքում և հսկողության տակ: Չնայած այն հանգամանքի, որ տվյալ տեսակոնֆերանսներ ապահովող հարթակների կազմակերպությունները հայտարարում են, որ տվյալները պաշտպանված են, ստեղծված են անվտանգ կապուղիներ, և չի պահպանվում ոչ մի ձայնագրություն, այնուամենայնիվ անհրաժեշտության դեպքում, համապատասխան ծառայությունների կողմից հնարավոր են վերոնշյալ պայմանների խախտում և տվյալների ձեռքբերում:
Հաշվի առնելով վերոնշյալը ԱԳՆ պատրաստվում է ստեղծել իր տեսակոնֆերանս համակարգը, որի կառավարման համակարգը և սարքավորումները գտնվելու են ՀՀ ԱԳՆ տարածքում: 
[bookmark: _GoBack]Ներկայումս նախարարությունում գտնվող սարքավորումների միջոցով հնարավոր չէ իրականացնել բազմակետ տեսակոնֆերանսներ: Այդ իսկ պատճառով նախատեսվում է գնել տեսակոնֆերանսի համակարգ ԱԳՆ-ի և թվով 50 արտոնագրված ծրագրային ապահովումներ օտարերկրյա պետություններում ՀՀ դիվանագիտական ներկայացուցչությունների համար, որը կապահովի մինչև 16 կետերի միաժանակյա միացումը: Տվյալ միացումը իրականացվելու է ԱԳՆ և ՀՀ դիվանագիտական ներկայացուցչությունների միջև վիրտուալ ներքին ցանցի (VPN) միջոցով, որն իրենից ներկայացնում է փակ կոդավորված կապուղի: Նշենք նաև, որ անհրաժեշտության դեպքում հնարավոր կլինի նաև այլ երկրների ԱԳ նախարարների, ԵԱՀԿ Մինսկի խմբի համանախագահների, տարբեր օտարերկրյա կառույցների ղեկավարների հետ մեկանգամյա տեսակոնֆերանսի անցկացումը՝ իրենց համաձայնության դեպքում:
Այս կերպով իրականացվող տեսակոնֆերանսների անվտանգությունն ապահոված է լինելու նաև տվյալ սարքավորման կողմից տվյալների փոխանակման կոդավորման շնորհիվ: Վերոնշյալ համակարգի և կապուղիների միջոցով անկացված տեսակոնֆերանսները լինելու են առավել անվտանգ, զերծ են մնալու կողմնակի միջամտություններից և տվյալների արտահոսքից:
Վերոնշյալ գնումը իրականացնելու նպատարով առաջարկում ենք ԱԳՆ 1061 «Արտաքին գործերի ոլորտում Կառավարության քաղաքականության մշակում և իրականացում» ծրագրի 11001 «Կառավարության արտաքին քաղաքականության մշակում և իրագործման ապահովում» միջոցառման «Տեղեկատվական ծախսեր» հոդվածից 15000.0 հազար դրամը տեղափոխել 31001 «ՀՀ ԱԳՆ և ՀՀ դեսպանատների և հյուպատոսական հիմնարկների միջև պաշտպանված բազմակողմ  տեսակապի ապահովում» նոր միջոցառման «Վարչական սարքավորումներ» հոդված:


